
Dell’AneideCanto iv.





53.





Dille da parte mia, ch’io non credea,

Che sparasse a cocozza sto mellone

Ne me prommede maje la mamma Dea

Dareme pe nepote no stallone:

Ne dall’arme nemmiche Cetarea

Doi vote lo sarvaje, azzò Dedone

Le mettesse la varda, e la capezza:

Che se stire lo uraccio, gran prodezza!






54.





Me credeva che a Talia sso Segnore

Prena d’arme, e de ’mperie regnarria;

E che vero Trojano a lo valore,

Zoè sango de Dei se mostrarria:

E che a tutta la terra gran terrore

Coll’arme, e legge soe pò mettarria:

E mò m’è deventato (vi che zanne?)

No piezzo de catarchio varvajanne.






55.





E s’isso de ste grolie non le cura,

Ca l’è venuta ’n fieto la fatica,

E vò na monarchia pe quatto mura

Cagnare, e pe no lietto de l’amica,

Co che coscientia vò che sta ventura

Ascanio perda, e ch’haggia na mollica

Pe no banchetto? e non sia chillo ’n somma,

Pe chi lo munno hà da vedere Romma?






56.





Che fa? che penza? che s’hà puosto’n chiocca?

Perche ’ntrà li nemmice se ’ntrattenne?

Che pretenne? lo guajo che lo stocca?

perchè jetta à mare tanto bene?

Ne le streppegne Ausonie, uh capo sciocca!

Ne Lavinio a la mente chiù le vene?

Che sia mò mò sto matremmonio rutto:

Naveche, accossì voglio; e chesto è tutto.

